
Lauko pavasarė 

 

Dėrvuonā jau kap obaga terbalė, 

Luopelēs snėiga našta nusikratė. 

Jau vākā kūlius verstė madlavuo, 

Vėitelė sausa žardėinuo atradė. 

 

Tēp kuožna karta, cīrolė sulaukės, 

Klausaus viel pėmpės „gīvė, gīvė, gīvė“. 

Pamatės gondra, ėr aš vertaus par galva, 

Ka metā būtom baguotė ė česlīvė. 

 

I drapača Bierieli pasikinkės, 

Vėn su runkuovė prakaita nubrauksio. 

Ka vākā atneš pavečerka dounas 

Ė arkliou i prosnas ibrauksio kuoki kriaukšli. 

 

I vietovė supīlės mėižiu grūdus, 

Tēp truopnē sieklas žemie paskondinsio. 

Lai nu darba ne baguots, tik kupruots, 

Vės tėik aš douna pats pasiauginsio. 

 

Išaugs paršelē, triošē ė žousītē 

Ė bulviu derlios dėrvuos maktings bus. 

Rasintās rodou vėsku leis surinktė,  

Moni gaspadėnė kuolīs ė bočious! 

 

Lapelē berža, kap išmalduos kapeikas, 

Apėnt bėrst žemīn nu mažiausė viejė. 

Tošts lėzdos tuoks smūtnos, pasišiaušės, 

Kor mūsa gondrā vākus išperiejė. 

 

Par žėima biški pri pečiaus pasišėldės, 

Sapnousio žemės grumsta atgėjėma. 

Apėntās švėisi saulė žemie ritiniejės, 

Apėntās blezdingelė narda pu kluojėma. 

 


